   

1 Pedro text

1  • 1 Bati ni Pedro, apostol ni Jesucristo, sa mga Judiong nangi​ngibang-bayan na nakakalat sa Ponto, Galasya, Capadocia, Asia at Bitinia,

sa inyong hinirang 2 ng Diyos Ama ayon sa kanyang pasya noong una pa at binanal ng Espiritu upang sumunod at mawisikan ng dugo ni Jesucristo. 
Sumagana sa inyo ang kagandahang-loob at kapayapaan.

Iniligtas na kayo

3 Purihin ang Diyos na Ama ni Jesucristong Panginoon dahil sa laki ng kanyang awa! Sa pagbuhay muli kay Jesucristo, isinilang niya tayo at pinaasa sa buhay 4 – ang pamanang nakalaan sa inyo sa langit na walang kamatayan, panghahawa o pangu​ngupas. 5 Sapagkat iniingatan kayo ng pana​nampala​taya sa tulong ng ka​pang​​​yarihan ng Diyos para sa kalig​tasang mabubunyag sa huling pana​hon. 6 Ito ang dahilan ng inyong galak, magdalamhati man kayo nang panan​dalian ngayon sa iba’t ibang pagsubok. 7 Sa gayon sinu​subok ang inyong pananampalataya na parang ginto sa pugon. Mahalaga pa ang pananampalataya kaysa lumilipas na ginto at nagdadala iyon sa inyo ng papuri, kaluwalhatian at karangalan sa pagpapakita ni Jesucristo. 


8 Iniibig ninyo siya na hindi ninyo nakita, at hindi man ninyo nakita, nananalig pa rin kayo sa kanya at nagagalak kayo nang isang kasaya​hang di mahayag na taglay ang luwal​hati. 9 Naka​kamtan na nga ninyo ang hang​ganan ng inyong pananampalataya: ang kaligtasan ng inyong kalu​luwa.

10 Ito ang kaligtasang sinuri at sini​ya​sat ng mga pro​peta at ipinahayag na ipagkakaloob ng Diyos sa inyo. 11 Ngu​nit nakapag​hanap lamang sila nang tinu​koy ng Espiritu ni Kristo na nasa kanila, ang panahon at mga pang​yayaring ito: ang mga hirap ni Kristo at ang kaluwalhatiang kasunod nito.

12 Ibinunyag sa kanila ng Diyos na inihanda nila ang mga bagay na ito hindi para sa kanilang sarili kundi para sa inyo. Kaya ngayon, pagkasugo sa Espiritu Santo mula sa langit, ipina​hayag ng mga nag-ebanghelyo sa inyo ang mga daki​lang bagay na ito na minimithing mau​una​waan maging ng mga anghel.

Magpakabanal kayo

• 13 Kaya maging handa ang inyong isipan at kayo’y maging mahinahon upang maghintay sa ipagkakaloob sa inyo kapag nagpakita si Jesucristo. 14 Pag​sunod ninyo sa aral, huwag na ninyong balikan ang dating pamumu​​​hay at mga pagnanasa noong mang​mang pa kayo. 15 Tularan ninyo ang tumawag sa inyo: banal siya kaya maging banal din kayo sa lahat ng inyong pamumuhay. 16 Nasu​sulat: “Ma​ging banal kayo sapagkat ako’y banal.”

17 Tinatawag ninyong Ama ang humahatol nang wa​lang pagtatangi sa ginawa ng bawat isa, kayat mamu​hay kayong may banal na pagkatakot habang nangi​ngibang-bayan kayo. 18 Alalahanin na tinubos kayo mula sa walang kabuluhang pamumuhay na galing sa inyong mga ninuno, hindi ng lumilipas na pilak at gin​to, 19 kundi ng mahalagang dugo ni Kristo, ang korde​rong walang dungis at kapin​tasan. 20 Itinadhana siya ng Diyos bago pa likhain ang sanlibutan at ibinunyag naman alang-alang sa inyo sa mga huling araw na ito. 21 Dahil sa kanya, suma​sam​palataya kayo sa Diyos na muli siyang ibinangon mula sa mga patay at nilu​walha​ti nang sumampalataya nga kayo at umasa sa Diyos.

22 Sa pagsunod ninyo sa katotohanan, nilinis na ninyo ngayon ang inyong kaluluwa patungo sa matapat na pag-ibig sa mga kapatid, kaya magmahalan sana kayo nang buong puso. 23 Sapagkat muli kayong isinilang sa bisa ng salita ng Diyos na buhay at nana​natili nang walang-hanggan. Walang kamatayan ang binhing iyon, kundi nananatili; 24 ayon sa kasu​latan: Gaya ng damo ang tanang laman at gaya ng bulaklak sa parang ang kanyang kaluwalhatian, nalalanta ang damo, nalalagas ang bulaklak 25 ngunit ang salita ng Poong Maykapal ay nananatili magpakailanman. Ang salitang ito ang ebanghelyong ipina​ngangaral sa inyo.

Si Kristo ang batong-panulok

2     • 1 Kaya nga, talikdan ninyo ang kahit anumang kasamaan, pandaraya, pagkukunwari, pagkainggit, at pani​nirang-puri. 2 Waring mga sanggol, manabik kayo sa purong gatas – ang Salita – sa tulong nito kayo lalaki at mali​​ligtas. 3 Hindi ba ninyo natikman kung gaano kabuti ang Panginoon?

4 Siya ang buhay na bato na itinakwil ng mga tao, ngunit hinirang ng Diyos at mahalaga sa kanya. Kaya paglapit ninyo sa kanya 5 naging mga buhay na bato rin kayo at itinatayong parang isang espirituwal na templo. Naging banal na lahi kayo ng mga pari upang mag-alay ng mga handog na espiritu​wal na haing kalugud-lugod sa Diyos sa pamama​gitan ni Jesucristo. 6 Tingnan ninyo ang sinasabi ng Kasulatan: “Naglalagay ako ngayon sa Sion ng isang hinirang at mahalagang batong-panulok. Kailan​man, di mapapahiya ang nagti​tiwala sa kanya.” 

7 Kaya sa inyong mga naniniwala ang dangal, ngunit sa mga ayaw mani​wala naman, ang batong itinakwil ng mga nagtayo ang naging batong-panulok. 8 at isang batong naninisod, isang batong nagpapadapa. Sila ang natu​tumba sa pagtatakwil sa aral. Dito talaga natutupad ang itinadhana sa kanila.

9 Lahing hinirang naman kayo, isang samahan ng mga paring-hari, isang   bansang banal, isang bayang inari ng Diyos upang ipahayag ang kanyang kada​kilaan. Sapagkat tinawag niya kayo mula sa kadiliman patungo sa kanyang kaha​nga-hangang liwanag. 10 Dati ay hindi kayo bayan, ngunit ngayon, bayan ng Diyos kayo. Dati, kayo’y di-kina​​a​awaan ngunit nga​yon ay kinaaawaan.
Mamuhay kayo nang mabuti
• 11 Mga mahal ko, isinasamo ko sa inyong iwasan ang mga makalupang pagnanasa na kalaban ng kalu​luwa; hindi ba mga dayuhan kayo sa daigdig na ito at nangingibang-bayan? 12 Ma​mu​hay kayo nang mabuti sa gitna ng mga pagano. Sa gayon, kung para​tangan nila kayong gumagawa ng masama, makakakita na​man sila sa inyo ng mabu​buting gawa, at luluwalhatiin nila ang Diyos sa araw ng kan​yang pagparito.

13 Pasakop kayo sa lahat ng maka​taong kapang​yarihan alang-alang sa Pangi​noon: sa hari sapagkat pinaka​mataas siya, 14 sa mga gobernador sapagkat isinugo sila upang parusahan ang mga gumagawa ng masama at parangalan ang gumagawa ng mabuti. 15 Ibig ng Diyos na sa paggawa ng mabuti ay mapatahimik ninyo ang mga hangal na iyon na walang-isip. 16 Maging mala​yang tao; mga lingkod ng Diyos kayo, huwag ipagdahilan ang kalayaan para pagtakpan ang masama. 17 Igalang ninyo ang lahat, mahalin ang mga kapatid, matakot sa Diyos at igalang ang hari.

18 Dapat pasakop ang mga katulong sa kanilang mga amo, hindi lamang sa mabubuti at mababait kundi sa mga mabagsik. 19 Sapagkat pagpapala ang magbata nang walang-katarungang       hirap alang-alang sa Diyos. 20 Anong kabu​​tihang magtiis ng mga hampas dahil sa kasalanan? Ngunit kung paru​sahan kayo pagkagawa ng mabuti, kabutihan sa paningin ng Diyos ang inyong pagtitiis.

21 Ito ang bokasyon ninyo; alala​hanin na nagtiis si Kristo alang-alang sa inyo. Nagbigay siya ng halimbawa sa inyo at dapat ninyong sundin ang kanyang mga hakbang. 22 Hindi siya nagkasala at walang ka​sinungalingan sa kanyang bibig. 23 Hindi niya gina​gantihan ng alipusta ang nag-aalipusta sa kanya; hindi niya binantaan ang nagpahirap sa kanya kundi ipina​ubaya ang sarili sa matuwid humatol. 24 Ang ating mga kasalanan ang pinasan niya at taglay ng kanyang ka​tawan sa krus upang makaalis tayo sa kasa​lanan at mamuhay sa kabanalan. Pinagaling tayo ng kanyang mga sugat. 25 Pagkat para kayong mga tupang naligaw noon, ngunit ngayo’y bumalik kayo sa Pastol at Taga​pag-alaga ng inyong mga kaluluwa.

Tungkulin ng mga mag-asawa

 3   • 1 Gayundin pasakop ang mga babae sa kani-kanilang asawa. Kung mayroon sa kanilang sumalungat sa salita, makukuha siya nang walang salita sa asal ng kanyang asawa. 2 Sapat na sa kanyang makita ang seryoso at malinis na pamumuhay ninyo.

3 Huwag padala sa panlabas na hitsura: ayos ng buhok, gintong kuwintas at pana​namit. 4 Sa halip, ingatan ninyo ang lihim at di-nawa​walang kalooban nang may maamo at mapayapang diwa. Ito talaga ang ma​ha​laga sa paningin ng Diyos. 5 Ganito nag-ayos noon ang mga banal na babae na nanalig sa Diyos at napa​sakop sa kanilang asawa. 6 Halimbawa si Sara; sinunod niya si Abraham at tinawag pa niyang panginoon. Mga anak din kayo ni Sara, kapag ginagawa ninyo ang tama at di natatakot o nali​ligalig.

7 Kayong mga lalaki naman, mag​sama kayong ma​muhay nang mahi​nahon ng inyong asawa at para​ngalan siya dahil sa likas na kahinaan ng babae, at dahil din sa magkasamang pagsali ninyo sa buhay na ipinagka​loob ng Diyos. Kung magka​gayon, walang hahadlang sa inyong mga panalangin.

8 Sa wakas, magkaisang-loob kayong lahat: mag​damayan sa isa’t isa at mahalin ang kapatid; maging mahabagin at mapag​pakumbaba. 9 Huwag ninyong gan​tihan ng masama ang masama o ng alipusta ang pag-alipusta. Sa halip, mag​pala kayo sapagkat ito ang dahilan ng pagtawag sa inyo: na ariin ninyo ang pag​papala. 10 Sapagkat kung may umiibig sa buhay at gustong tamasahin ang mabuting mga araw, mag-ingat siya ng kanyang dila sa masama at huwag bigkasin ng kanyang mga labi ang panlilinlang. 11 Umiwas sa masama at gumawa ng mabuti; humanap ng kapayapaan at kumapit dito. 12 Sapag​kat nagbabantay ang Panginoon sa mga matuwid at dinidinig niya ang kanilang dalangin, ngunit sumisima​ngot siya sa gumagawa ng masama.

Huwag matakot o mabahala

13 Sino naman ang mamiminsala sa inyo kung hina​hangad ninyo ang mabuti? 14 Mapapalad kayo kung nagtitiis kayo dahil sa kabutihan. Huwag ninyong katakutan ang kina​ta​takutan nila, huwag kayong masi​sindak. 15 Luwal​hatiin naman ninyo sa inyong puso ang Panginoon, na si Kristo. Maging handa nawa kayong sumagot sa sinumang nagtatanong tungkol sa inyong pag-asa, siyempre nang may kaunawaan at pitagan. 16 Maging malinis nawa ang inyong budhi. Sa ganoon, siraan man kayo ng puri, mahihiya pa ang mga pumipintas sa inyong mabuting buhay kay Kristo. 17 Mabuti pa ang magdusa sa paggawa ng mabuti, kung ganito ang kalooban ng Diyos, kaysa sa paggawa ng masama. 

Tiisin ang mga hirap tulad ni Kristo

• 18 Alalahanin na sadyang namatay si Kristo dahil sa mga kasalanan; namatay ang matuwid alang-alang sa di-matuwid upang dalhin kayo sa Diyos. Pinatay siyang tao at binuhay nang espirituwal. 19 Noon niya pinun​tahan ang mga naka​bilanggong kalu​luwa at pinanga​ralan. 20 Sila nga ang mga ayaw na maniwala sa pana​hong nagmagandang-loob ang Diyos at gu​mawa naman si Noe ng daong. Kaunti lamang – walong tao – ang naligtas sa tubig. 21 Sinagisag nito ang binyag na nagliligtas sa inyo ngayon, hindi sa pag-aalis sa dumi ng katawan kundi sa paghingi sa Diyos na gawing mabuti ang ating kalooban sa bisa ng muling pagka​buhay ni Jesucristo.

22 Nasa kanan ng Diyos siya ngayon pagkapunta sa langit at ipinailalim naman sa kanya ang kapamahalaan at kapang​yarihan.

4    • 1 Pagkaalam ninyo na naghirap si Kristo sa pantaong buhay niya, gawin ninyong armas ang kaisipang ito: nakipagsira na sa kasalanan ang naghi​hirap sa pantaong buhay 2 kaya dapat ipamuhay ang nalalabing panahon sa pantaong buhay, hindi dala ng mga makalupang pagnanasa kundi para sa kalooban ng Diyos. 3 Sapat na ang panahong inaksaya ninyo sa gawi ng mga pagano – isang buhay ng kaha​layan, pag​nanasa, paglalasing, pagkain nang labis, mga pag-iinuman at makasalanang pagsamba sa mga diyus-diyusan. 4 Nag​tataka sila ngayon kung bakit hindi na kayo nagsisitakbo patungo sa gani​tong agos na walang ligtas, kaya nilalait nila kayo. 5 Ngunit pananagutan nila ito sa Diyos na handang humatol sa mga buhay at sa mga patay din. 6 Nararapat mag-ebanghelyo sa mga taong patay na; nahatulan man sa kamatayan ang pan​taong buhay nila, mabubuhay sila sa espiritu para sa Diyos.

7 Malapit na ang wakas ng lahat. Kaya mamuhay nawa kayong mahinahon at mapagtimpi upang maka​panalangin kayo. 8 Higit sa lahat, magmahalan sana kayo nang tapat na pag-ibig sapagkat tinatakpan ng pag-ibig ang maraming kasalanan. 9 Patuluyin ninyo ang mga kapatid nang walang tutol. 10 Pagling​kuran ninyo ang isa’t isa sa kaloob na tinanggap ng bawat isa sa Diyos. Sa gayon, magiging tapat kayong katiwala ng iba’t ibang kaloob ng Diyos. 11 Kung may nag​sasalita, mari​nig sana ang mga salita ng Diyos; kung may naglilingkod, makita sana ang awtoridad na na​tanggap niya sa Diyos, at sa lahat pupurihin ang Diyos sa pamamagitan ni Jesucristo na sa kanya ang kaluwal​hatian at ang kapang​yarihan magpa​kailan​man. Amen.

Magalak makibahagi sa mga hirap ni Kristo

• 12 Mga kaibigan, huwag kayong magtaka sa apoy na nagliyab upang subukin kayo. Kakatwa ba ang nang​yari sa inyo? 13 Nakikibahagi kayo sa mga hirap ni Kristo, kaya magalak kayo at pagka​bunyag sa kanyang kalu​wal​hatian, malulubos ang inyong malaking kagalakan. 14 Kung inaalipusta kayo dahil sa pangalan ni Kristo, mapalad kayo: lumililim nga sa inyo ang espiri​tung lumuluwalhati na Espiritu ng Diyos. 15 Huwag sanang parusahan ang sinu​man sa inyo sa pagiging mamamatay-tao o magnanakaw, o mapaggawa ng masama, o manunubok. 16 Sa halip, kung ang pagi​ging Kristiyano ang dahilan ng pagdurusa, huwag kayong mahiya at bayaang magbigay-puri sa Diyos ang pangalang ito.

17 Panahon na ng paghatol at nagsisi​mula na ito sa sambahayan ng Diyos. Kung dapat kayong subukan muna, ano kaya ang wakas ng mga ayaw sumunod sa ebanghelyo ng Diyos? 18 Kung halos di maligtas ang matu​wid, saan kaya haharap ang tampa​lasan at maka​sa​lanan? 19 Kaya ipa​ubaya nawa ang sarili sa tapat na Maykapal ng mga nagtitiis ayon sa kalooban ng Diyos habang gu​magawa sila ng mabuti.

Ilan pang payo

     • 1 Ang mga matatandang kasama ninyo ang kausap ko ngayon. Matanda rin akong gaya nila at saksi sa mga hirap ni Kristo nang iba​hagi ang kaluwalhatiang dapat ibu​bunyag. 2 Pastu​lin ninyo ang kawan ng Diyos na kasama ninyo. Pa​ngalagaan ito hindi nang sapilitan kundi kusang-loob; hindi nang sakim sa salapi, kundi nang bukal sa ka​looban; 3 hindi bilang panginoon ng mga ipinagkatiwala sa inyo: sa halip maging halimbawa kayo ng kawan. 4 At pagdating ng Kataas-taasang Pas​tol, tatanggap kayo ng di-kukupas na korona ng Kalu​walhatian.

5 At kayong mga talubata, pasakop kayo sa Matatanda. Makitungo ka​yong lahat sa isa’t isa nang may ma​babang kalooban sapagkat tinututulan ng  Diyos ang mga palalo ngunit nagbi​bigay sa mga mapag​pakumbaba.

6 Kaya nga, magpakumbaba kayo at mapasailalim ng mabigat na ka​may, upang itaas niya kayo sa tak​dang pana​hon. 7 Ipaubaya ninyo sa kanya ang lahat ninyong kabalisahan: siya nga ang nag​ma​malasakit sa inyo.

8 Magpigil kayo sa sarili at maglamay sapagkat aali-aligid ang diyablo na inyong kaaway at gaya siya ng umaa​tungal na leong humahanap ng masisila. 9 Labanan ninyo siya na ma​ta​tag sa pananampalataya; alam nin​yo na duma​ranas din ng gayong ka​hi​rapan ang mga kapatid ninyo sa buong sanlibutan. 10 Tinawag kayo ng Diyos, ang bukal ng kahit anong kaloob, upang ibahagi kay Kristo ang walang-hanggang kaluwal​hatian. Sa pagtitiis ninyo nang kaunti, kayo’y gagawing ganap ng Diyos, patitibayin, palalaka​sin at patatatagin mag​pasa​walang-hanggan. 11 Sa kanya ang kapang​yarihan magpakailanman. Amen.

• 12 Ipinasulat ko ang maikling liham na ito kay Silas na itinuturing kong tapat na kapatid. Ginusto kong pasiglahin kayo at sabihan na tunay na kaloob ng Diyos ang mga nang​yayaring ito. Dito kayo magpa​ka​tatag.

13 Binabati kayo ng kapatirang nasa Babilonia na hinirang na kasama nin​yo. Binabati rin kayo ng anak kong si Marcos. 

14 Magbatian kayo ng halik ng pag​mamahal. Ang kapayapaan ay suma​inyong lahat na nakay Kristo.

2 Pedro text

1   1 Bati ni Simeon Pedro, lingkod at apostol ni Jesucristo, sa mga binanal ng ating Diyos at Tagapagligtas na si Jesucristo nang tumanggap ng ating mahalagang pananampalataya.

2 Sumagana sa inyo ang biyaya at kapayapaan ayon sa inyong pagka​kilala sa Diyos at sa ating Pangi​noong Jesus.

Nakikibahagi tayo sa pan-Diyos na kalikasan

• 3 Ibinigay sa atin ng kanyang pan-Diyos na ka​pangyarihan ang lahat ng kailangan natin sa buhay at paggalang sa Diyos. Una, ang pagkakilala sa Kanya na tumawag sa atin sa bisa ng kanyang sari​ling kalu​walhatian at kabu​tihan. 4 Dahil dito kaya tayo binigyan ng mga mahalaga at pinaka​dakilang pangako: bunga ng mga ito, nakikibahagi tayo sa pan-Diyos na kalikasan at naliligtas sa kamatayang taglay ng pagnanasa sa mundo.

5 Dahil dito, sikapin ninyong idagdag sa inyong pananampalataya ang panloob na lakas; sa panloob na lakas, ang kaala​man; 6 sa kaalaman, ang pag​pigil sa sarili; sa pagpigil sa sarili, ang katiyagaan; sa kati​yagaan, ang paggalang sa Diyos; 7 sa paggalang sa Diyos, ang pagmamahal sa kapatid; sa pagmamahal sa kapatid, ang pag-ibig. 8 Kung taglay ninyo ang lahat ng ito at sumasagana pa, di kayo mawa​wa​lan ng pakinabang at bunga sa pagkaki​lala sa ating Panginoong Jesucristo. 9 Ang hindi naman nagtataglay ay bulag, malabo ang mata na nakalimutang      pina​​​​tawad na siya sa kanyang mga kasa​lanan.

10 Kaya, mga kapatid, sikaping ma​pag​tibay ang pagkatawag at pagka​hirang sa inyo. Sa paggawa nito, hindi kayo madarapa. 11 Sa gayon, bukas-palad na pahihintulutan kayong pumasok sa walang hanggang kaharian ni Jesucristo na ating Panginoon at Taga​pagligtas.

12 Kaya lagi kong ipaaalaala sa inyo ang mga bagay na ito, bagamat alam na ninyo at matatag na kayo sa katotohanang taglay ninyo. 13 Inaakala kong tama na gisingin ang inyong alaala habang ako’y nasa toldang ito. 14 Pag​kat alam kong malapit nang alisin ang aking tolda, gaya ng itinuro sa akin ng ating Panginoong Jesu​cristo. 15 Kaya sisikapin kong lagi ninyong maalaala ang mga iyon pagkaalis ko. 

Ang saligan ng pananampalataya

16 Malaman ninyo na hindi alamat at kathang-isip ang aming sinundan sa pagpapakilala sa inyo ng kapang​yarihan at pagdating ni Jesucristong ating Panginoon. Naging mga saksi kami sa kanyang kadakilaan 17 nang tinanggap niya sa Diyos Ama ang kara​ngalan at kaluwalhatian. Noon binig​kas sa kanya mula sa Daki​lang Kaluwalhatian ang salitang ito: “Ito ang aking Anak na minamahal na pinag​ka​kalooban ko.” 18 Narinig namin mismo ang salitang itong binigkas mula sa langit nang kasama niya kami sa banal na bundok.

19 Dahil dito, mas matatag na sa amin ang pahayag ng mga propeta na ikabubuti ninyong ingatan na parang ilaw na tumatanglaw sa dakong madi​lim hang​gang sa bukanliwayway, sa pagsilang ng tala sa umaga sa inyong puso. 20 Maha​lagang malaman ninyo ito: walang propesiya sa Kasulatan na maipaliliwanag sa sariling paraan. 21 Sa​​pag​kat hindi nagmula sa kalooban ng tao ang prope​siya kundi nagsalita ang mga tao ng Diyos sa pagbunsod sa kanila ng Espiritu Santo.

Mga bulaang guro

2     • 1 Nagkaroon ng mga bulaang propeta sa bayang Israel, gayun​din magkakaroon ng mga bulaang guro sa piling ninyo. Lihim silang magpapasok ng pahamak na sekta at sa pagtanggi nila sa Panginoong tumubos sa kanila, agad sasapit sa kanila ang kapahamakan. 2 Maraming susunod sa kanilang kahalayan at dahil sa kanila malalapastangan ang kato​tohanan. 3 Pagsasamantalahan nila kayo sa mga panlilinlang alang-alang sa pera lamang. Ngunit handa na ang hatol sa kanila at nagbabantay ang kani​​​​lang kapahamakan. 

4 Hindi pinatawad ng Diyos ang mga anghel na nag​kasala. Ibinulid sila sa impi​yerno at iki​nulong sa madilim na mga yungib hanggang sa araw ng paghuhukom. 5 Gayun​din, hindi niya pinatawad ang dating mundo. Si Noe lamang, na ikawalong taga​pahayag ng banal na pamu​muhay, ang kinalinga ng Diyos nang nili​pol ng baha ang mga tampalasan. 6 Hinatulan din ng Diyos at tinu​pok ang mga lunsod ng Sodoma at Gomorra na ginawang halimbawa sa mga magtatam​palasan. 7 Ini​ligtas naman niya si Lot, isang taong matuwid na labis na nabahala sa maha​lay na pamumuhay ng mga wa​lang batas. 8 Sapagkat mabuting tao si Lot. Nani​nirahan siya roon at araw-araw, nasaktan ang kanyang damdamin pagkakita at pagka​rinig sa kanilang mga krimen.

9 Kaya, alam ng Panginoon kung paano maliligtas sa mga pagsubok ang mga taong may paggalang sa Diyos at inilalaan naman niya ang mga tampalasan upang parusahan sila sa araw ng paghuhukom. 10 Ito talaga ang gagawin niya sa mga nasabing taong sumu​sunod sa masamang pagnanasa ng kali​kasan nila at lumalapastangan sa mayka​pang​yarihan. Pina​nganga​hasang la​pasta​nganin ng mga palalo at walang takot na ito ang mga taga-langit na espiritu, 11 samantalang ang mga anghel na higit na malakas at maka​pangyarihan ay nagpipigil sa sarili na lumait sa mga iyon sa harap ng Panginoon. 

12 Para namang ang mga taong ito ay mga hayop na likas na walang isip na isinilang para hulihin at patayin. Nilalapastangan nila ang di nila na​uunawaan, ngunit tulad ng ganitong hayop, lilipulin din sila 13 at gagantihan ng kasamaang ginawa nila sa iba.

Tinatamasa nila ang panandaliang kasiyahan. Mahalay at mabisyong tao silang masaya sa panlilinlang sa inyo habang nakikisalo sila sa inyong mga salu-salong magkakapatid. 14 Nasa mata nila ang paki​kiapid at di nagsasawa sa kasalanan at pag-akit sa di matatag na tao. Sanay sa kasakiman ang kanilang puso: sinum​pang mga tao sila! 

15 Naligaw sila sa matuwid na landas na iniwan nila at sinundan ang daan ni Balaam, na anak ni Beor na umibig sa salapi ng kasalanan. 16 Ngu​nit pinagwikaan siya sa kanyang ka​malian; nakapagsalita ang kanyang asnong babae na parang tao, at pinigil ang kahibangan ng propeta. 17 Mga bukal na walang tubig sila, mga ulap na tinatangay ng unos na patungo sa pusikit na kadiliman. 

18 Sa napakataas nilang pangungu​sap na wala namang kabuluhan, inu​udyukan nila ang mga makalaman na pagnanasa ng mga taong kawawalay pa lamang sa mga namumuhay sa kamalian.

19 Nangangako sila ng kalayaan ga​yong naaalipin sila ng kamatayan (sapagkat alipin ang tao ng anumang nakasusupil sa kanya.) 20 Tumalikod man sila sa mga makamundong bis​yo dahil sa kanilang pagkakilala kay Jesucristo na ating Panginoon at Ta​ga​pagligtas, ginagapos pang muli sila ng mga ito at sumusuko. Masahol pa sa dati ang magiging kalagayan nila. 21 Mabuti pang hindi nila natutuhan ang daang matuwid kaysa ma​kilala ito at pagkatapos ay talikdan ang ba​nal na aral ng Diyos na ibinigay sa ka​nila. 22 Sa kanila naaangkop ang kasa​bihang: “Muling bumabalik ang aso sa kanyang suka,” at “Nag​lulublob sa pusali ang nilinis na baboy.”

Bakit naaantala ang ikalawang pagdating ni Kristo?

  3   • 1 Mga minamahal, ito ang ikalawang sulat ko sa inyo. Sa dalawang sulat ko ginigising ang inyong pag-aalaala sa tunay na aral. 2 Huwag ninyong kalimutan ang mga sinabi noon ng mga banal na propeta, at ang tagubilin ng ating Pangi​noon at Taga​pagligtas na inyong narinig sa mga apostol ninyo.

3 Una, dapat ninyong malaman na sa mga huling araw lilitaw ang mga manlilibak na dala ng kanilang pagnanasa. At nanlilibak silang 4 magsa​sabi: “Nasaan ang ‘pagdating’ na ipinangako niya? Nahimlay na ang mga ama at nanatili ang lahat ng nilikha gaya ng sa simula.” 5 Ngunit sinadya nilang limutin na may langit sa si​mula at mula sa tubig nanggaling ang isang lupa na pinatayo ng salita ng Diyos sa gitna ng tubig. 6 At binaha rin ng salita ng Diyos ang daigdig na iyon at nawala sa mga tubig. 7 Gayun​din pinananatili ng salita ng Diyos ang kasalukuyang mga langit at lupa hang​gang sa araw ng paghuhukom at pagka​pa​hamak sa masasama. 8 Huwag ninyong kalimutan ito, mga kapatid: Sa Panginoon, parang isang araw ang isang libong taon at isang libong taon ang isang araw. 9 Hindi nagpapaliban ang Panginoon sa kan​yang pangako, kahiman pinag-uusapan ng ilan ang pagpapaliban. Mapag​pasensiya siya sa inyo at hindi niya iniibig na mapahamak ang sinuman. Gusto niyang magsisi ang lahat. 10 Da​rating namang tulad ng mag​nanakaw ang araw ng Panginoon. Sa araw na iyon, maingay na tatang​galin ang langit, matutunaw sa apoy ang mga sangkap ng sanlibutan at hindi na matatagpuan ang lupa at lahat ng naroroon.

11 Kung matutunaw ang lahat sa ganitong paraan, isipin ninyo kung paano dapat banalin ang inyong pa​mumuhay at paglilingkod sa Diyos 12 habang hinihintay ninyo at napapa​dali ang pagdating ng araw ng Diyos. Sa araw na iyon, wawa​sakin ng apoy ang mga kalangitan at matu​tunaw ang mga sangkap ng sanlibutan dahil sa init. 13 Naghihintay naman tayo ng bagong langit at ng bagong lupa na pinaghaharian ng katarungan gaya ng ipinangako ng Diyos. 

14 Ito, mga kaibigan, ang dapat ninyong hintayin, sikapin ninyong matag​puan ng Diyos kayong naka​ugat sa kapayapaan, walang dungis at kapintasan. 15 Ituring nin​yong kaligtasan ang pagpapaliban ng Panginoon gaya ng isinulat sa inyo ng mi​namahal nating kapatid na si Pablo batay sa karunungang ipinagkaloob sa kanya. 16 Binabanggit niya ang mga iyon sa lahat ng sulat niya kung may ipina​ngangaral. May ilang bagay sa kanyang mga liham na mahirap una​wain na napapagkamalian ng mga di-nag-aral at walang katiyakang tao gaya ng ginagawa nila sa ibang mga Kasu​latan. At napapahamak sila.

17 Nababalaan na kayo, mga minamahal, kayat pag-ingatan ninyo na huwag kayong matangay sa pandaraya ng mga walang-batas na iyon at mawalan ng katatagan. 18 Sa halip, lumago sa biyaya at pagkakilala kay Jesucristo na ating Panginoon at Taga​pagligtas. Sa kanya ang kaluwalhatian, ngayon at magpa​kailanman. Amen.

